Nafarroako Parlamentuko Mahaiak, 2010eko otsailaren 22an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nafarroa Bai parlamentu-taldeak aurkezturiko mozioa, zeinaren bidez Nafarroako Gobernua premiatzen baita, Haitin gertatutako egoera larriaren eta erabat ez ohikoaren aitzinean, garapenaren aldeko lankidetza arloko laguntzak kudeatzeko orduan, kontuan har dezan bereziki Haiti herriari humanitarioki lagundu eta berreraikitzen laguntzeko proiektuak bultzatzea.

2. Nafarroako Parlamentuko Aldizkari Ofizialean argitara dadin agintzea.

3. Mozioa Familia, Gazteria, Kirol eta Gizarte Gaietako Batzordean eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2010eko otsailaren 22an

Lehendakaria: Elena Torres Miranda

MOZIOAREN TESTUA

Nafarroa Bai parlamentu-taldeak, Nafarroako Parlamentuko Erregelamenduan xedatutakoaren arabera, ondoko mozioa aurkeztu nahi du, Nafarroako Parlamentuko Familia, Gazteria, Kirol eta Gizarte Gaietako Batzordean eztabaidatu eta bozka dadin.

Zioak

2010eko ilbeltzaren 12an Richter eskalako 7 mailako indarra izan zuen lurrikarak astindu zuen Haiti, epizentroa Puerto Principe hiriburutik gertu egon zela. Lurrikarak ehun mila goiti hildako eta ehundaka mila zauritu eta kaltetu utzi ditu. Handik egun batzuetara bertze lurrikara bat, indar apalagokoa, gertatu zen.

Lurrikarek suntsituta utzi dute Haiti. Amerikako herririk txiroena da eta munduko estaturik pobreenetako bat dena, orain, gainera, suntsituta dago. Lurrikarek zenbait lekutan erabateko txikizioa eragin dute eta gure historia hurbilean orain artio inoiz ikusi gabeko krisi humanitario latza sortu du.

Horren aitzinean, nazioarteko komunitatea eta erakunde publikoak ez ezik, gizarte zibila ere mugitu dira Haitiren alde. Nafarroako gizarteak bere elkartasun osoa erakutsi du bultzatu dituen ekimen kolektibo nola norbanakoetan. Eta Nafarroako Parlamentua ere erakunde sentibera da nazioartean halako laguntza premiak daudelarik.

Hori horrela, eta oraingo behar eta krisi humanitario ez ohikoek neurri bereko erantzunak eskatzen dituztela sinetsirik, Nafarroa Bai parlamentu-taldeak honako mozio hau aurkeztu du:

Nafarroako Parlamentuak Nafarroako Gobernua premiatzen du 2010eko ilbeltzaren hasieran Haitin gertatu diren lurrikarek eragindako egoera larriaren eta erabat ez ohikoaren aitzinean, garapenaren aldeko lankidetza arloko laguntzak kudeatzeko orduan, kontuan har dezala bereziki Haiti herriari humanitarioki lagundu eta berreraikitzen laguntzeko proiektuak bultzatzea; bai eta azter dezala horretarako diru laguntza ez ohikoa onartzea ere.

